
三星行

作者：韓愈　唐

本作品收錄於《昌黎先生集》

三星，謂斗、斗、牛也。公自憫其生多訾毀如此，詳詩意可見。蘇內翰云：“吾生遭口

語無數，蓋生時與退之相似。吾命在斗牛間，而身宮亦復在焉。”意亦取此也。

我生之辰，[1]月宿南斗。牛奮其角，箕張其口。[2]牛不見服箱，[3]斗不挹酒漿。[4]

箕獨有神靈，無時停簸揚。[5]無善名已聞，無惡聲已讙。[6]名聲相乘除，[7]得少失有

余。三星各在天，[8]什伍東西陳。[9]嗟汝牛與斗，汝獨不能神。

註釋

↑ 方從閣本之下有三字云：“謂斗、牛與箕也。”今按：辰，時也。《詩》云：“我辰

安在。”方說非是。

↑ 牛、箕，二十八宿中之二宿也。

↑ 《詩》：“睆彼牽牛，不以服箱。”言有牛之名，而無其實，不可以服箱。服，載也。

↑ 《詩》：“維北有斗，不可以挹酒漿。”言亦有斗名，而無其實，不可以挹酒也。

↑ 《書》：“星有好風，星有好雨。”孔安國云：“箕星好風，畢星好雨。”又《詩》：

“維南有箕，不可以簸揚。”無時停簸揚者，言牛斗皆不可用，惟箕獨能簸揚，所謂有

神靈也。簸音播。

↑ 諸本已並作以。今從唐、閣本雲，讙如諸將盡讙之讙。此詩葉余於除，葉讙於聞，今

本易讙為攘，以求葉揚韻，非也。

↑ 歷家有增減率，遲速積，故有乘除之法。乘音繩。

↑ 《詩》：“三星在天。”

↑ 什伍，猶縱橫也。南斗六星，牽牛六星，箕四星。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

Public domainPublic domainfalsefalse

X-GORB Books | zh.wikisource.org | CC BY-SA 4.0 2 / 2


